
Mariann útflytir hármóta
»Vit kunnu ikki liva av at klippa hvørjum øðrum«, verður onkuntíð sagt

Sipað verður tá til, at tey 
sum klippa fólki ikki skapa 
nøkur virði. Men hetta hevur 
Mariann Klein Ivansdóttir so 
dyggiliga gjørt til skammar 
við at gera hármóta til eina 
útflutningsvøru og sláa sítt 
navn fast á altjóða mótapalli­
num sum ein av fremstu hár­
sniðgevunum í heiminum. 

Mariann byrjaði sína 
yrkisleið sum 22 ára gomul 
heima í kjallaranum hjá for­
eldrunum. Í dag eigur hon 
salongina Royal Intercoif­
fure í Havn og eisini Bal­
main-handil í Illum í Keyp­
mannahavn. Harumframt 
er hon Balmain-umboð í 
Danmark og soleiðis veitari 
til yvir 100 danskar salongir. 
Seinastu 13 árini hevur hon 
verið master trainer hjá Bal­
main og undirvísir javnan 

frisørum í Danmark og aðr­
astaðni við. 

Í 2013 varð Mariann upp­
tikin í altjóða elitufelags­
skapin Intercoiffure og síð­
ani hevur altjóða yrkisleið 
hennara veruliga tikið dik á 
seg. Hon hevur m.a. verið við 
til at gera heimskollektiónir 
hjá Intercoiffure - sokallaðar 
Mondial kollektiónir - har 
hármótin verður útviklaður, 
og í 2018 gjørdist hon art 
director fyri Intercoiffure 
Danmark og bestemmar nú 
danska hármótan. Mariann 
er eisini partur av útvalda 
backstage-toyminum hjá 
Balmain, sum ger hár til stór­
slignu mótashowini í París.

Royal Intercoiffure í 
Havn er partur av altjóða 
Intercoiffure-netverkinum, 
ið er at rokna sum superligan 

av frisørsalongum. Hjá Royal 
starvast sjey frisørar, sum 
javnan hava spennandi 
uppgávur uttanlands. Eitt 
nú gjørdu tær hár til Illum-
showið í september í fjør og 
showið hjá Bitte Kai Rand til 
Copenhagen Fashion Week 
í ár. 

– Altjóða uppgávurnar og 
avbjóðingarnar eru við til at 
menna frisørarnar hjá Royal 
og at halda høga støðið, sum 
krevst av eini Intercoiffure-
salong, sigur Mariann Klein 
Ivansdóttir.

Vaksandi uppgávurnar 
uttanlands krevja alsamt 
meiri av hennara tíð. Og tað 
er júst tíðin, sum er vorðin 
størsta avbjóðingin hjá Mar­
iann, sum er burtur í arbeiðs­
ørindum umleið tvær vikur 
um mánaðin.

Tí hevur hon nú tikið stig 
til at skipa virksemið soleiðis, 
at hon bæði fær møguleika 
at røkja krevjandi altjóða 
uppgávurnar og framhald­
andi at menna virksemið í 
Føroyum. Heidi Lind Nolsøe 
er sett sum nýggjur salon 
manager við ábyrgd av dag­
liga virkseminum, og eisini er 
nýggj nevnd sett at taka sær 
av yvirskipaða virkseminum.

– Við hesum fái eg meiri 
tíð til krevjandi uppgávur­
nar sum art director og und­
irvísari uttanlands, og eisini 
til at menna frisørarnar á 
salongini, so teir kunnu geva 
kundunum enn betri tæn­
astu og upplivingar á altjóða 
støði, sigur Mariann Klein 
Ivansdóttir.

Sum eitt úrslit av aljtóða 
virkseminum hjá Mariann, 
verður árliga kongressin hjá 
Intercoiffure Danmark hild­
in í Føroyum í 2019, har fleiri 
enn 100 toppfrisørar luttaka. 

Andreas Otto Joensen 
Kollafjørður, vanliga 
nevndur Andras, 
andaðist á Lágargarði, 
29 juni. 84 ára gamal.

Marin Sofía Nielsen, 
fødd Dalberg, ættað 
av Sandi, búsitandi 
í Havn andaðist á 
Ellisheiminum hósdagin 
28. juni, 85 ára gomul.

Ragna Marchall, 
fødd Dalberg, ættað 
av Sandi, búsitandi 
í Suðurjútlandi 
andaðist mikudagin 
27. juni, 77 ára gomul.

Róland Hammer úr 
Hvalba, andaðist 
mánadagin 25. juni, 
81 ára gamal.

Jórun Joensen úr 
Klaksvík, búsitandi 
í Holsted, andaðist í 
heiminum fríggjadagin 
22. juni, 62 ára gomul.

Arna Karbech 
Davidsen, fødd 
Mouritsen, andaðist 
á sjúkrahúsinum í 
Slagelse sunnudagin 
24. juni, 80 ára gomul.

Olga Vágslið, Klaksvík 
andaðist á Norðoya 
Røktarheim fríggjadagin 
22 juni, 95 ára gomul. 

Unn Isfeldt Pettersen, 
búsitandi í Skien, Norra, 
andaðist fríggjadagin 
22. juni, 51 ára gomul. 
Unn var dóttir Aslaug 
Gudmundsdóttir Isfeldt 
og Kjell Pettersen.

ANDLÁT

BOÐANARDAGUR MARIU
2. juli er ársins mittasti dagur, hann er dagur nummar 183 í árinum, og 182 dagar eru 
eftir. 
Dagurin er vitjunardagur Mariu. Hann er til minnis um vitjanina hjá Mariu hjá Elisabeth, 
sum skuldi føða sonin, Jóannes Doyparan.
Urban VI pávi gjørdi dagin til halgidag í 1389. Hjá okkum var hann halgidagur til 1770. 
Sambært norskum bóndasiði skuldi veðrið hendan dagin halda sær næstu 40 dagarnar.

Mariann – hon í gulu blusini – byrjaði sína yrkisleið sum 22 ára gomul heima í kjallaranum hjá foreldrunum. Í dag eigur hon 
salongina Royal Intercoiffure í Havn og eisini Balmain-handil í Illum í Keypmannahavn

Eitt sindur um 2. juli
1698 – Onglendingurin 
Thomas Savery fær 
patent upp á ta fyrstu 
guvumaskinuna. 

1822 – Niels Christopher 
Winther, løgtingsmað­
ur, fólkatingsmaður og 
blaðstjóri á Færingetid­
ende, varð føddur hend­
an dagin. Hann doyði í 
1822.

1865 – William Booth 
stovnaði Frelsunnar­
herin á einum fundi í 
London.

1881 – Amerikanski for­
setin, James A. Garfield, 

verður skotin í Wash­
ington D. C. Illgerðar­
maðurin var Charles 
Guiteau. Forsetin doyði 
sinni av sárunum.

1900 – Ferdinand von 
Zeppelin, greivi, fremur 
fyrstu royndflúgving 
við luftskipinum, LZ 1.

1967 – Leguhúsið hjá 
Brøðrasamkomuni, Za­
repta í Vatnsoyrum 
verður tikið í nýtslu.

1972 – Ellis- og røkt­
arheimið á Sýnini í 
Miðvági verður tikið í 
nýstlu.

1976 – Sameiningin av 
Norður- og Suðurviet­
nam verður lýst.

1977 – Annað árið á rað 
vinnur sviin Björn Borg 
Wimbledon Champion­
ships í tennis.

1988 – Føroyar gerst lim­
ur í altjóða fótbóltssam­
bandinum FIFA.

Fødd hendan dagin:
1903 – Ólavur 5. kongur 
av Noreg (deyður 1991).

1961 - Ernest Heming­
way, amerikanskur rit­
høvundur og Nobelvirð­
islønarvinnari, føddur 
í 1899, doyr fyri egnari 
hond.


